
Eiern Honnes ... 
hott vor e paar Daach Post krieht, vunn emm Flerschemer Monn. Unn der hott ebbes 
gons Wischdisches zu moim ahle Kumbeer Hubert unn unserne Mundart gesaad, unn 
was dess iss, will isch eich nitt vorenthalle. Allerdings, su hott der Monn geschriwwe, 
issem dess Flerschemerische aach nooch verrdsisch Johr – su long isser nemlisch 
schunn in Flerschem – noch nitt ‚in Fleisch unn Blut‘ iwwergonge, unn su due isch dess 
hier weidergewwe, genau su wie ers geschriwwe hott. Unn dess iss (unner onnerem):  
„Werter Honnes! ... Un so verfolsch isch aach schon seit längerem, was Sie über ihrn 
Freund Hubert berichte, so aach in der Ausgabe 45 (vunn de Flörsheimer Zeitung). Ihrn 
Freund Hubert is für misch en seltsame Mensch. Der wohnt weit weg, un will von Ihne 
alles wisse, was bei uns passiert, behauptet awer, des wischtischste von Flerschem 
vergesse ze hawe, nämlich, wie mer hier babbelt. So wie isch des sehe, war der jo koan 
kloane Bub mehr, wie der hier weggezooche iss. Un ab em bestimmte Alder, verlernt 
mer soin Dialekt nemmer. Des hab isch aach in Ihrer vorletzte Glosse iwwern Hubert 
gemerkt, wo er Ihne en Begriff uff Flerschemerisch gesacht hot unn sofort nachgescho-
be hat: Wie ihr das sagt. 
Was is mer dann des fer en Flerschemer. Uff de oa Seit will er alles wisse, was bei uns 
passiert, uff de anner Seit will er des, was den Flerschemer ausmacht, vergesse hawe. 
Ich glaab der hat den Irrglaube, unsern, oder der Dialekt schlechthin, wärn minderwer-
tisch, un wenn mer denselbe Satz uff Hochdeutsch sescht, dann wär der von höherer 
Bedeutung oder gor geadelt. 
Der Hubert soll sisch emol a Beispiel an unserm frankfurter Landsmann Johann Wolf-
gang nemme. Der war praktisch aach nie dehoam, un trotzdem hot er soi gonz Lewe 
long Frankforterisch geschwätzt, un was der uff Hochdeutsch zu Papier gebracht hot, 
des war doch gar net so schlescht. Für den war jeder Dialekt gleischwertisch, un vor 
allem des, was er is, nämlisch a Kulturgut, a ganz wertvolles. Denn nur die Vielfalt ihrer 
Mundarten macht a Sprach aus, un aus denen konn se sisch weiderentwickele. Un er 
hots in dem hochdeutsche Satz zesommegefaßt: ‚Jede Provinz liebt ihren Dialekt, denn 
er ist doch eigentlich das Element, in welchem die Seele ihren Atem schöpft (Dichtung 
und Wahrheit). 
Un es is jo aach net so, daß des Hochdeutsch es bessere Deutsch wär. Des is aaner 
von all dene onnern Dialekte, die wo gleischwertisch neweannonner existiert hawe. Mer 
hott halt den Dialekt vom Großraum Göttingen genomme, weil er besonders oafach war 
un weitgehend frei von Selbstlautverschiebunge. Bei dem heest halt kurz kurz un net 
korz wie bei uns. 
Isch will den Hubert aach nit kränke, awwer isch will en oarege zum Nachdenke. Denn 
isch moan, der glaabt des selber, daß er soi Muttersproch vergesse hot, weil er sogar 
hier in Flerschem mit Ihne nemmer flerschemerisch babbelt. Dabei mißt em dochs Herz 
uffgehe, un er mißt sisch in soin Dialekt falle lasse, wie in e weich Kisse un saache, was 
is es so schee, widder a mol ze babbele wie frieher. 
Unn dabei is der Hubert ja praktisch nur der Gipfel vom Eisbersch. Der krieht hier moin 
gonze Frust ab, üwer des, was derzeit mit unserm Dalekt passiert.“ 
Su weid ersd emol der Brief onn de Honnes. Iss der nitt schee unn aach wischdisch? 
Isch habb misch su iwwer den gefreid unn saach hier ersd emol Donkeschee. Den wei-
dere Inhalt vunn dem Brief werr isch bald emol hier weidergewwe.    

